
"Mother of all fraud and corruption,"  patalsikin

"Gobyerno ng mamamayan, ipapalit kay  Gloria" - KMU

Tinukoy na ng militanteng grupong Kilusang Mayo Uno (KMU) na isang gobyerno ng mamamayan ang nais ng mga manggagawa na maipalit sa tiwaling gobyerno ni Pangulong Gloria Macapagal-Arroyo lalo pa ngayon na lumalakas ang panawagan ng mga sektor at pulitiko para sa pagbibitiw o pagpapatalsik kay Arroyo.

Sinabi ni Elmer Labog, Tagapangulo ng KMU,  na ang gobyerno ng mamamayan ay isang gobyernong magsisilbi sa tunay na interes ng taumbayan at magsisiguro na hindi na mauulit pa ang mga naging kasalanan at katiwalian ng mga umupong presidente.

Ito ang naging pahayag ng grupo sa gitna ng papainit na mga iskandalong kinakaharap ng gobyernong Arroyo sa National Day of Mourning ngayong araw na ipinatawag ng mga taong simbahan at mamamayang sawa na sa katiwalian sa gobyerno at mga anti-mamamayang patakaran nito.

Iginiit ni Labog na nagsisimula pa lamang uminit ang lakas ng taumbayan para kumilos at mapatalsik ang kasalukuyang gobyerno taliwas sa 'people power fatigue' na ibinabato ng ilang mga political analysts.

Sinabi pa ng lider-manggagawa na walang ibang kahahantungan ang mga iskandalong nagsusulputan ngayon laban sa Unang Pamilya kundi ang pagpapatalsik sa 'mother of all fraud and corruption' sa Malakanyang sa kabila ng pagmamalaki nito na todo-suporta pa rin ang Estados Unidos at militar sa kanya.

"Walang ibang magpapasya ng kahahantungan ng kanyang gobyerno kundi ang taumbayan. Panghahawakan ng mamamayan ang hinaharap ng bansa at hindi kasama si Gloria dito," giit pa ni Labog.

Ibinunyag sa isang press conference sa Makati kahapon ni Atty. Samuel Ong, dating deputy director ng National Bureau of Investigation, na hawak niya ang 'mother of all tapes' kung saan diumano nandaya ang kampo ni Gloria para manalo noong nakaraang eleksyon.

Hinikayat ni Labog ang iba pang indibidwal at grupong may alam sa katiwalian ni PGMA na lumabas na, "Ngayon na ang panahon, huwag na kayong mag-alinlangan at tiyak na nasa likod ninyo ang mamamayan."

Nagbabala rin ang lider-manggagawa sa palasyo laban sa karahasang maaaring sumambulat sa rali ngayong araw at sinabing huwag nang dagdagan pa ng Malakanyang ang batong ipapalo sa sarili nito.  Nagdeploy na ng karagdagang tropa ang sandatahang lakas sa Metro Manila mula sa probinsya na noong Huwebes pa ay nasa red alert na.  ###

